
UPN talde parlamentarioari atxikitako foru parlamentari Félix Zapatero Soria jaunak 11-23/PES-00152 informazio eskaera egin du, Nafarroako eper gorri basatiaren populazioa murriztearen inguruan. Hona hemen Landa Garapeneko eta Ingurumeneko kontseilariak horri buruz ematen dion informazioa:
1) Egindako galderari dagokionez, Basoen eta Ehizaren Zerbitzuaren eskumeneko esparruan daude ehizaren plangintza osoaren inguruko eskumenak, ehiza faunaren populazioen jarraipena eta kontrola, ehiza debekualdiei eta harrapatu eta merkaturatu beharreko espezieei buruzko urteko xedapenen proposamenak egitea, eta ehiza arloko laguntzen diseinua eta kudeaketa. 
Horren ondorioz, Basoen eta Ehizaren Zerbitzuak hartutako kudeaketa neurriak honako hauek dira:
•	Populazioaren jarraipena eta populazioen beherakadaren kausen azterketa 
 90eko hamarkadaren hasieratik, Basozainak-Ingurumena Zaintzeko Taldeko langileek laginketa batzuk egin dituzte otsailean eta martxoan, espezie horren ugalketa populazioen urte arteko bilakaera baloratzeko. Uztailean eta abuztuan, aldiz, espeziearen urteko produktibitatea zehazten dute, barrutien zaindariekin lankidetzan. Populazioaren jarraipenetik ondoriozta daitekeenez, Foru Komunitatean eper gorriaren populazioak behera egin du, gutxienez azken bi hamarkadetan.
Beherakada horren arrazoi nagusien artean, nabarmentzekoak dira azken hamarkadetan paisaia eraldatzeko eta areagotzeko egindako jarduketak (lurzatiak biltzea, ureztapen berriak, etab.). Nekazaritza optimizazio horrek nabarmen murriztu edota hondatu du espeziearentzako azalera potentziala.
•	Eper gorriaren aprobetxamendua iraunkortasun irizpideen arabera antolatzea, debekualdiei buruzko urteko foru aginduen bidez.
Azken urteotan, barrutietan ehizatu beharreko egunen gehieneko kopurua murrizten joan da, eta presioa espeziearen egoeraren arabera doitzen saiatu da. Onartutako azken erregulazioan, ehizatu beharreko gehieneko zenbatekoa populazio parametro zehatzek zehazten dute.
-	2023-2024 Debekualdiei buruzko Foru Agindua (186E/2023 Foru Agindua, uztailaren 14koa, Landa Garapeneko eta Ingurumeneko kontseilariak emana, 2023-2024 denboraldirako ehiza debekualdiei buruzko xedapen orokorra onesten duena).
11. artikulua. Eperra. 
1. Baimena ematen da eperra ehizatzeko 2023ko azaroaren 1etik 2024ko urtarrilaren 29ra arte, ostegun, larunbat eta igandeetan, baita Espainiako, Nafarroako eta herriko jaiegunetan ere. 
2. Honako hau izanen da gehieneko egun kopurua barruti bakoitzeko: 
a) Barrutiak 2023ko udaberrian dituen ugaltzaileen kopurua ehiza antolatzeko planean ezarritako potentzialtasunaren % 50etik beherakoa baldin bada: 0 egun. 
b) Barrutiak 2023ko udaberrian dituen ugaltzaileen kopurua ehiza antolatzeko planean ezarritako potentzialtasunaren % 50 edo handiagoa baldin bada: 
a. 2023ko udaberrian ugaltzaileen kopurua txikiagoa baldin bada 2022ko aldi berekoa baino: egun bat. 
b. 2023ko udaberrian ugaltzaileen kopurua 2022ko aldi berekoa edo handiagoa baldin bada: bi egun. 
c. Barrutiak 2023ko udaberrian 2022ko aldi berean baino ugaltzaile kopuru handiagoa baldin badu eta ugaltzaileen eta eper ehiztarien arteko erlazioa 12,5etik gorakoa bada: hiru egun. 
d. Barrutiko dentsitatea 2023ko udaberrian 0.2 animalia/ha-tik gorakoa bada, eta potentzialtasuna % 30etik gorakoa bada aurreko denboraldiarekin alderatuta: hiru egun. 
3. Apartatu bakoitzari dagozkion barrutien zerrenda Nafarroako Gobernuaren atarian argitaratuko da.
Ehiza arloko laguntzak
-	Nafarroako toki erakundeentzako laguntzak espezie zinegetikoek eragindako kalteak prebenitzeko eta ehiza espezieen habitata hobetzeko, 2023. (Ingurumeneko zuzendari nagusiaren 27/2023 Ebazpena, martxoaren 21ekoa, zeinaren bidez deialdia onesten baita). Baimendutako gastu konpromisoa: 40.000 €
-	Nafarroako toki erakundeentzako laguntzak, ehizazainak kontratatzeko, 2023 (Ingurumeneko zuzendari nagusiaren 13/2023 Ebazpena, martxoaren 8koa, zeinaren bidez deialdia onesten baita). Baimendutako gastu konpromisoa: 100.000 €
-	Ehiztarien tokiko elkarteentzako 2023ko laguntzak, ehizazainak kontratatzeko, kalteak prebenitzeko eta ehiza espezieen habitata hobetzeko, 2023 urterako. (Ingurumeneko zuzendari nagusiaren 75/2023 Ebazpena, maiatzaren 23koa, zeinaren bidez deialdia onesten baita). Baimendutako gastu konpromisoa:
Ehizazainak: 122.623 €
Kalteak prebenitzeko eta ehiza espezieen habitata hobetzeko: 132.900 €
Azkenik, adierazi behar da 2017tik eper gorri autoktonoa itxian hazteko proiektu pilotu bat egiten ari direla Nafarroan, Nafarroako barrutietan arrautzak, txitak eta espezie horretako helduak harrapatuta. Proiektuak barne hartzen du analisi genetikoak egitea hazkuntzarako ale egokiak aukeratzeko.
Hori guztia jakinarazten dut, Nafarroako Parlamentuko Erregelamenduaren 215. artikuluan ezarritakoa betez.
Iruñean, 2023ko azaroaren 22an
Landa Garapeneko eta Ingurumeneko kontseilaria: José María Aierdi Fernández de Barrena

